
Dell'Aneide Canto vi.





37.




Stà jettato de chiù pe sta marina
N’amico de li tuoi muorto affocato;
E te porta a l’armata gran roina,
Comme fosse no cuorpo de ’mpestato.
E lo scurisso è muorto stammatina,
E tu niente ne faje; perchè si stato
Ccả pe pigliare aracole: procura
Ch’haggia sso muorto la soa sebetura.




38.




Pò de pecore negre hai de portare
O quattro, o cinco pe lo sacrefitio:
Sta primma zeremonia s’hà da fare,
Si vuoi che te sia fasto lo servitio.
Sotta terra accossì potrai calare
Senza trovare ’ntuppo, o malefitio.
Acccossì chella, e co na granne ammascia
Anea se parte co la capo vascia.




39.




Havea lo jajo, e comme n’argatella
Le votava la capo, e jea penzanno
Tutto spantato a chesta cosa, e chella;
E porzì Acate jeva sbarianno:
E dicevano, oimmè, sta vecchiarella
Nc’hà chine de spaviento! e che malanno!
Chi s’è affocato, chi, dintro a lo puorto?
A chi farrimmo, à chi, lo schiattamuorto?




40.




Eccote ’n miezo a certe pretecaglie,
Jettato da lo mare se ne steva,
Muorto Meseno, e tutto da fragaglie,
Scurisso! rosecato se vedeva.
Non se trovava paro a le vattaglie
A chisso de trommetta, e te metteva
Lo diaschece ’n cuorpo co lo suono,
E fare te facea cose de truono.

